
Kjak

Løgtingið hevur í morg­
un samtykt at dagføra 
barnaverndarlógina. 
Broytingin hevur mill­
um annað við sær, at 
fráboðanarskyldan 
verður herd, og eisini 
eru krøv sett um hægri 
fakligan førleika.

Tað hevur verið 
spennandi og ein av­
bjóðing at verið við í 
hesum arbeiði, fyrst 
sum landsstýriskvinna 
í almannamálum og 
síðani í trivnaðar­
nevndini.

Broytingarnar í 
barnaverndarlógini 
eru við til at tryggja, 
at øll taka ábyrgd. 
Umráðandi er, at fólk, 
sum í sínum starvi 
hava við børn og ung 
at gera, taka  fráboð­
anarskylduna í størsta 
álvara.  Tað er alneyð­
ugt at boða verður frá 
so tíðliga sum til ber. 
Allur ivi eigur at koma 
barninum til góða. 
Jú fyrri hond verður 
tikið um trupulleikan, 
lættari verður at hjálpa. 
At síggja vandatekin, 
og at taka tey í álvara, 
er at taka ábyrgd og 
vísa umsorgan.

Aðalmálið er at 
skapa umstøður fyri, at 
øll børn, ung og familj­
ur við serligum tørvi í 
mest møguligan mun 
fáa nøktandi tilboð í 
Føroyum.

Takk til landsstýr­
iskvinnuna, trivnaðar­
nevndina og løgtingi 
fyri sera gott arbeiði.

Arbeiðið 
við barna­
verndar­
lógini 
komið 
á mál

Rósa 
Samuelsen
tingkvinna fyri 
Sambandsflokkin

Ekstremt hysteriskar reaktiónir frá 
maktarleysum tjódveldisfrellum

Virgar Dalsgaard

Í tveimum Dimmalættingum 
hevur tann hart prøvaði før­
oyski lesarin skulla sæð ill­
sinnis- og øvundarglepsini 
frá eks-umbodnum úr Ís­
landi, frúnni Gunnvør Balle 
og so sjálvum floksins super­
guru, harra H.H.

Makan til stupiditet og 
hysteri, sum hesar næstan 
identisku greinir skapa sær 

um, hevur ikki leingi verið 
at sæd, sjálvt frá politiskum 
óruddi á loysingarvonginum. 
Tey leggja á løgmann, tí hann 
dugir fólkaskikk og »loyvir« 
sær tad, sum einhvør nor­
malur løgmadur hevdi tikid 
sær bædi tíd og rætt til.

Hvat rakar tað Balle, hvar 
okkara løgmaður fer í høv­
iskum ørindum. Hon, sum 

sat fyri astronomiska løn 
í Reykjavík og hevði ilt við 
at fáa tíðina at ganga, tí hon 
hevði púrt einki av rationell­
um arbeiði at gera.

Hin fantasturin, sjálvur H. 
H. er sum vant øvundsjúkur 
á alt og øll, ikki minst løg­
mann, sum dugir sær hógv 
og roynir at troyta allar 
diplomatiskar leiðir, sum 

ein skilagóður politikari 
skal. Men slíkur hugburður 
rúmast ikki í tí tronga tjóð­
veldisuniversinum, har bara 
briksl móti Danmark og 
danskarum fær innivist.

Eg eri ikki partamaður hjá 
Kaj Leo, løgmanni, men hann 
skal hava fult uppiborna rós 
fyri, at hann mótvegis H. H. 
og Balle dugir at bera seg 

pragmatiskt at. Politikkur 
er jú »det muliges kunst« , 
sum Bismarck tók til.

Slíkt pragmatiskt arbeiði 
koma tveir forblindaðir 
fanatikarar sum Balle og H. 
H. aldrin at duga, forstanda 
ella makta.

Løgfrøðiligt sirkus

Helgi Abrahamsen
løgtingsmaður

Í Føroyum hava vit nógvar 
lógir, men ikki allar hava 
líka stóra tyngd. Grundlóg­
in stendur ovast uppi í tí 
”løgfrøðiliga hillasystemin­
um”. Tað er hon sum tryggjar 
okkum demokratiið. Undir 
Grundlógini er Heimastýris­
lógin, sum gevur løgtingi og 
landsstýri heimild at gera og 
umsita lógir. Síðani hava vit 
Stýrisskipanarlógina, sum 
skipar hetta  valdið í smá­
lutir, og undir henni eru van­
ligu løgtingslógirnar, sum 
løgtingið hevur samtykt og 
landsstýrið umsitur.

Hvørja ferð ein nýggj 
lóg verður gjørd, er umráð­
andi, at hon verður gjørd í 
samsvari við tær lógirnar, 
sum standa hægri uppi í 
”systeminum”. Hon skal 
fylgja spælireglunum í 
Grundlógini, Heimastýris­
lógini og Stýrisskipanarlóg­
ini. Tí hevur skipanin verið, 

at Løgtingsskrivstovan hev­
ur kannað uppskot, ið hava 
verið løgd fyri Løgtingið, og 
hevur boðað tinginum frá, 
um ósamsvar hevur verið í.

Løgtingsskrivstovan 
fekk munnkurv
Men fyri júst einum ári síð­
ani (tann 14. mai 2011) sam­
tykti ein meiriluti á løgtingi 
eitt uppskot frá Høgna 
Hoydal, Jenisi av Rana og 
Kára á Rógvi um at broyta 
tingskipanina viðvíkjandi 
burturvísing av málum. 
Nú skuldu tingmenn ikki 
longur fáa at vita frá Løg­
tingsskrivstovuni, um eitt 
uppskot samsvaraði við 
alla ta yvirskipaðu løgfrøð­
ina. Grundlógin og Heima­
stýrislógin blivu tiknar 
burturúr. Tað vil siga, at um 
onkur nú leggur uppskot 
fyri løgtingið, sum ikki 
samsvarar við lógina, sum 

gevur løgtinginum heimild 
til at gera lógir, so sleppur 
fyrisitingin ikki at boða ting­
inum frá hesum. Tað skulu 
tingfólk sjálvi finna útav, 
og finna tey ikki útav tí, so 
er vandi fyri, at uppskotið 
verður samtykt við hesum 
ósamsvarinum í. 

Meirilutin í løgtinginum 
samtykti við øðrum orðum, 
at tingið skal ikki fáa upp­
lýsingar um alla ta yvirskip­
aðu løgfrøðina. 

Klaga til landsstýris­
málanevndina
Og nú eitt ár seinni hava 
andstøðulimir í fíggjar-
nevndini klagað ein lands­
stýrsmann fyri landsstýris­
málanvendini, tí hann skal 
hava brotið Stýrisskipanar­
lógina. Tað er jú so umráð­
andi, at Stýrisskipanarlógin 
verður hildin, siga tey. Men 
hesi somu (ella í hvussu so 

er summi av teimum) halda 
ikki, at tað ger so nógv, 
um onkur onnur lóg, sum 
stendur uppaftur longri 
uppi í ”systeminum”, verður 
brotin. Tey hava beinleiðis 
samtykt, at halda dult fyri 
løgtinginum, um tingið er í 
ferð við at víkja frá lógini.

Í kæruni til landsstýris­
málanevndina stendur: 
“Fyri at steðga hesi undir­
gravingini av fólkaræðinum, 
at tryggja, at landsins lógir 
verða hildnar og at føroyska 
Stjórnarskipanin ikki verður 
undirgrivin, verður henda 
kæra latin landsstýrismála­
nevndini.”

Misskiljing
At senda eina tílíka kæru til 
landsstýrismálanevndina 
er ein stór misskiljing. Ein­
asta uppgávan, sum lands­
stýrismálanevndin hevur, er 
at taka støðu til, um lands­

stýrisfólk hava gjørt nakað, 
sum er beinleiðis ólógligt, 
og tað kann ongantíð vera 
ólógligt at leggja eitt upp­
skot fyri løgtingið. Tað er 
ikki har, trupulleikin liggur.

Sirkusið bleiv opnað 
Eg gangi fult inn fyri, at 
lógaruppskot verða eftir­
kannað, soleiðis, at tey sam­
svara við tær yvirskipaðu 
lógirnar. Men tá flokkar 
loyva sær at lúka tær lóg­
irnar burturúr, sum av eini 
ella aðrari orsøk ikki hóva 
teimum, so dugi eg ikki at 
síggja, hví tey taka aðrar 
lógir so øðiliga tungt. 

Er sirkusið opnað, ja so er 
sirkusið opið.

Eitt uppskot um at prísjavna skattastigan, hevur fest í 
kjakið um tær yvirskipaðu lógirnar her á landi.


